
Nafarroako Gorteetako kide den eta Unión del Pueblo Navarro (UPN) talde parlamentarioari atxikita dagoen Leticia San Martín Rodríguez andreak, Legebiltzarreko Erregelamenduan ezartzen denaren babesean, honako mozio hau aurkezten du, Osasun Batzordean eztabaidatzeko:
Zioen azalpena.
Irailaren 15eko 1030/2006 Errege Dekretuak Osasun Sistema Nazionaleko zerbitzu komunen zorroa eta hura eguneratzeko prozedura ezartzen ditu, eta VIII. eranskinean jasotzen du osasun garraioa emateko zerbitzu erkideen zorroa, alegia, gaixoak lekualdatzea, soil-soilik arrazoi klinikoengatik, beren egoerak ohiko garraiobideak erabiltzea galarazten dienean. 
Errege-dekretu horren 4. artikuluan jasotzen da pazienteak autonomia-erkidegoen artean lekualdatzea, eta ezartzen da beste autonomia-erkidego batera aldi baterako lekualdatu den paziente batek bertan larrialdiko osasun laguntza jasoz gero, pazientearen jatorrizko erkidegoaren kargura izango dela osasun garraioa hura jatorrizko erkidegora ekartzeko, dela bere etxera dela beste osasun zentro batera, betiere arrazoi mediko hutsengatik. 
Nafarroan, Osasunbidea-Nafarroako Osasun Zerbitzuaren zuzendari kudeatzailearen ekainaren 1eko 9/2023 Jarraibideak gure Foru Komunitatean jarduteko gidalerroak ezartzen ditu, anbulantziazko osasun garraioa probintzia arteko lekualdaketetarako erabiltzeari dagokionez. Jarraibide horren bigarren puntuan zehazten da nola jardun paziente nafarren lekualdaketak egiteko, hau da, Nafarroan osasun-laguntza eduki eta beste autonomia-erkidego batean ospitaleratuta egonda Osasunbidea-Nafarroako Osasun Zerbitzuak bideratu ez dituenak. Hori horrela, kasu horietarako agindua da Nafarroara lekualdatzea bakarrik baimenduko dela pazientea klinikoki egonkor badago, ospitaleratzea eragin zuen egoera gainditu bada eta lekualdatzeak ez badu arriskuan jartzen haren osasuna; era berean, azaltzen da lekualdatze-mota horiek laguntzarik gabeko anbulantzia batean eginen direla nahitaez. 
Hala ere, kasu zehatz batzuetan gerta daiteke pazientea egonkor egotea eta lekualdaketak haren osasunerako arriskurik ez izatea, baina hartutako sekuelen ondorioz laguntza-anbulantzia bat behar izatea pazientea etxera edo gure Foru Komunitateko beste zentro sanitario batera lekualdatzeko. 
Hori dela-eta, honako erabaki-proposamen hau aurkezten dugu: 
· Nafarroako Parlamentuak Osasun Departamentua premiatzen du probintzia arteko lekualdaketetarako anbulantziazko osasun garraioa erabiltzeari buruzko jarraibidea alda dezan, kasuaren balorazio medikoa egin ondoren, aukera egon dadin laguntza-anbulantzia batean lekualdatzeko gure Foru Erkidegotik kanpo dauden eta Nafarroara itzuli nahi duten pazienteak. 

